
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БААТАР СҮХ

	Ачит нөхөр Сүхбаатар нь

	Автономит засгийн үед

	Арван зургаан наснаас эхлэн

	Албан хааж явсан ажээ.

	 

	Эрт үеийг өгүүлбэл

	Эд тавааргүй ядуу

	Эзэрхэг этгээдэд дарлагдан

	Элчийн улаа нэхэн явжээ.

	 

	Идэр залуу насандаа

	Ялгуум зөөлөн зантайн учир

	Ямагт бүхнээ хайрлагдан явж

	Идэвх хичээлтэй гоймон гэж алдаршжээ.

	 

	Оюун сэтгэл нь асар гүн тул

	Олон түмэн ядуу ардаа

	Онц хэтэрхий асран нигүүлсэж

	Омогт этгээдийг жигшин үүсгэв.

	 

	Ухаан санаа нь уужим саруул учир

	Уул зорилгыг нуун далдлаад

	Учир зүйг эрэн болгоомжилж

	Улам улмаар аргыг сүвэгчлэв.

	 

	Өөрийн биеийг сурган боловсруулахын тул

	Өтгөс буурай ядуу эцэг эх ба

	Өмчийн гэр бүлийг орхин гарч

	Өргөн цэргийн дотор ороод

	 

	Үнэн санааны угаас зориглон

	Үргэлжид шамдан оролдон хичээж

	Үлэмж ихэд боловсрон дэвшээд

	Үгээгүй ядуу ардын төлөөнөө

	 

	Нармай олны дундаас явж

	Нарийн чухал хэргийг үүсгэн

	Насан залуу нөхдийг удирдаж

	Нарны сүр адил бадруулан

	 

	Нэн ч хэтэрхий дарлагдал зовлонгоос

	Нэгмөсөн татаж салгаж аваад

	Нэгэнт олсон хувьсгалын суртлыг

	Нийгэм олноо жолоодон сургажээ.

	 

	Нигүүлсэх энэрэхийг огт мартсан

	Нялуун шунахай ховдог этгээдийг

	Няц бяц жанчин зайлуулаад

	Нухлагдалт ардаа салган авчээ.

	 

	Баруун хойд зүгт суугаа

	Баатар зоригт холбоот улсаас

	Бадрангуй хувьсгалын гэгээн тусламж олж

	Буурай улсдаа авч ирээд

	 

	Бэх бат хувьсгалыг мандуулан

	Биеийн хүчнийг шавхан зүтгэж

	Бэрх дайснуудыг устган

	Багтарч энэлэн шаналан зовсоор

	 

	Битүүлэг олон түмний

	Бишрэл дурыг булаан аваад

	Битүү харанхуй гэмийг устган

	Бичгийн сургуулийг өргөжүүлж

	 

	Харанхуй олон түмэн ардуудыг

	Хайрлан энэрч тэтгэн хүмүүжүүлсэн

	Халшралгүй баатар зоригт

	Хамгийн манлай тэргүүн жанжин мөн.

	 

	Хэсэг буурай ард олноо

	Хэтэрхий зовлонг эдлэн бүхийд

	Хэдхэн нөхдийн хамтаар явж

	Хэлтэсхийлгүй сэрэмжлэн явсаар

	 

	Хэр чинээгээ огт мэдэхгүй

	Хямрал дайныг дэгдүүлэн түйвээсэн

	Хятад Оросын цагаан этгээд

	Хядан арилгаж сөнөөн хөөжээ.

	 

	Газар орныг эзэрхийлэн түрэмгийлж

	Гал усны зовлонд тохиолдуулсан

	Гажуу дайсныг арилган сөнөөж дуусаад

	Ганцхан бие нь өнгөрчээ.

	 

	Гэгээн үүрийн бодлогыг хүндэтгэж

	Гэтлэхүйеэ бэрх харгис дайснаас

	Гэнэтхэн салгаж соёлыг бадруулан

	Гийгүүлэгч ачит нөхөр мөн.

	 

	Манлай жанжин Сүхбаатар түүний

	Магад үнэнээр зүтгэн явж

	Мандуулан дэлгэрүүлсэн ёсон үүнийг

	Маш үнэнээс хөгжүүлэн бадруулъя.

	 

	Мэргэн жанжин Сүхбаатар түүний

	Мэгдэн сандан байгуулсан суртлыг

	Мэдэх чадахын чинээгээр

	Мэхийн зүтгэж шамдан хөгжүүлье

	 

	Самуун дайсан, дэгдээн түйвээснийг

	Сарнитал хядан арилгаж дараад

	Саруул замаар удирдан жолоодсоныг

	Сайшаан магтаж огт барахгүй.

	 

	Сүр ихт улаан тугийг

	Сүсэглэн биширч ирээд

	Сүрэг буурай улсаа гийгүүлсэн

	Сүхбаатар жанжин мөн

	 

	Байгуулсан мандуулсан хувьсгал нь

	Бэхжил суурь олсон боловч

	Байн байн явсаар сүүлийн үед

	Баруун хэлбэрэлд орохын чацуу

	 

	Ардын хувьсгалт намын

	Алдарт долоодугаар хурлаас

	Аюулт барууныг цохиж

	Ангийн болох ардыг түшиглэж

	 

	Үргэлжлэн явсаараа ирсэн

	Үндэсний хувьсгалын чанарыг

	Үндсээр өөрчлөн шинэчилж

	Өнөд бататгахын учир

	 

	Ангийн хувьсгалыг өрнүүлэн

	Аливаа харшлах дайсныг сэргийлэн

	Албан татварыг шинэчлэн

	Арга хэмжээг зохион явуулжээ.

	 

	Харгис хөрөнгийн бус замаар

	Хамтрал эвлэлийг өргөтгөн байгуулж

	Хамтын аж ахуйг нийтээр онцлон

	Харшлах нударган баячуудыг сөнөөн

	 

	Энэ цаг үест тохиолдуулан

	Эвлэл намаас онцлон явуулсан

	Эрхэм чухал ажлуудыг

	Эрчимтэй сайнаар хөгжүүлье


ЗАМАА АЛДСАН ЖАМЬЯНМЯДАГ

	Завхан голын эргээр нутаглах зах хязгаарын малчин ард Адъяа

	Залуу бага насандаа Загд хүүхнийг гэргий болгон аваад жаргал зовлонг хамтатгаж

	Завсаргүй янаг, засваргүй хайраар харилцан биеэ асрамжлан явсаар

	Залхуугүй зүтгэл, завхралгүй хичээлээр нүүдлийн мал аж ахуйгаа үржүүлэн өсгөж

	 

	Ах дүүдээ хайрлагдаж айл олондоо хүндлэгдэн

	Ард нийтийн дунд ажилтай сайн амгалан томоотой хэмээгдэж

	Ариун шударга ажилч гавшгайгаар амьдран суутал

	Амраг гэргий Загдаас нэг охин төрөв

	 

	Эрүүл чийрэг биетэй, эргэлдсэн хар нүдтэй

	Эевэргүү зөөлөн дуутай, эелдэг сайхан охин тул

	Эр эм хоёр эрдэнэ мэт хайрлаж элэг зүрхэндээ

	Энхрийлэн сэтгэл нүдийг шилжүүлэхгүй асарна

	 

	Энэ хотын айлууд тэр саахалтын зочид эргэн

	Шагшин ирж элдэв баяр билгийн үгс хэлнэ

	Элдэв хэрэгт ялангуяа идэж уухаас ямар ламбугай хождох биш

	Маарамба лам мааниа уншсаар айсуй

	 

	Малчин ард Адъяа магад хонины гарзтай

	Маарамба багш ирлээ манж цав олбог ширдэг

	Манай шинэ хүнд нэр хайрлаж нас буяныг айлдана.

	Маарамба лам мах хутгаа харж Мядаг хэмээн олоод

	 

	Загд хүүхнийг харж Жамьяан гэж санаад залбирч

	Завилах зан маягаа нэмэгдүүлэн байж Жамьянмядаг хэмээн нэр өгөөд заяа буян нь сайн, заслын гүрэм хэрэгтэй гэв.

	Зайлуул Загд, Адъяа хоёр мухар сүсэгт мунхраад Маарамба ламд маллуулж за за хэмээн залбирна.

	Засал гүрмийг багш минь айлтгаж хайрла. Заяа буяныг тандаа даатган хэрэглэл хэц өргөл барьц барив.

	 

	Хар нүдний цэцгий шиг хайртай хүүхэн Жамъянмядагийг

	Хамаг анхаарлын төвдөө оршуулж халамжлан өсгөсөөр

	Халуун хүйтнийг ялгах, хашаатай хургыг бэлчээх насан хүргэв.

	Хайртай Жамьянмядаг туст ороод эцэг эхээ өргөж ээлжтэй хонио хариулна.

	 

	Сэтгэлд зохистой зуны улирал, явахад тааламжтай дулаан өдөр хөдөөгийн зэрлэг байгалийн дунд

	Сэрүүн булгийн ус бургилж элдэв цэцгийн үнэр анхиулан олон олон шувуудын эгшиг сонстож

	Сэлүүн чөлөөтэй өргөн талбайг дүүртэл нүүдлийн мал бэлчээрлэн агь таанын амтыг боловсруулна.

	Сэмхэн хөлтэй хөх чоно хөндийд нуугдаж хүний чөлөө газрын бартааг ажиглана.

	 

	Шинэхэн жигдэрсэн цэцгийн талбайд саяхан өссөн Жамьянмядаг

	Шилбүүрээ түшиж суугаад эелдэг зөөлөн эгшгээр эртний сайхныг аялна.

	Шингэн хурц хоолойтой эрэмгий голшиг биетэй эрүүл бор царайтай

	Шинэ өсвөрийн Жамьянмядаг шилийн залуусыг хөдөлгөж голын эрчүүдийг сандаргамаар

	 

	Голшиг залуу Жамьянмядаг хотын сониныг хүсэж сургуульд орохоор шийдвэрлэн зорив.

	Голын усыг гаталж уул давааг туулан урт замд баруунаас зүүнээ чиглэн явсаар хот суурины

	Захад хүрэлцэн ирээд машин тэрэг, цахилгаан гэрэл маймаа дэлгүүрт мэнэрэн төөрч

	Гоёмсог өндөр байшинд хотын сургуульд орж олон нөхөдтэй танилцан чухал сургуулийн сурах зөв замдаа дэвшив.

	 

	Улсын сургуульд багтаж ухаан оюуныг нээгдүүлэн

	Урамтай сурлагыг эхэлж урагшдын боловсролыг эрхэлсэн

	Ургаж өсвөрлөн буй залуу хүүхэн Жамъянмядагийг

	Урьд таних Дулам хүүхэн тохиолдож гэртээ урив

	 

	Дулам хүүхнийд очоод дурдам дээлд сонирхож үнэртэй усанд дурлав

	Дугуйлан яршиг санагдаж Дуламтай хэсэх нь сайхан бодогдож

	Дугуй унаж хоршоо хэсээд дурдам өмсөж зангууд дагуулахыг хүсдэг болов.

	Дунд чөлөөнөөс хойгуур, таван гудамжны захаар давхар хашаанд байр засаж

	 

	Хөнжил дэвсгэрээрээ бараа болгон

	Хөөрхөн эелдэг аашаараа бэл болгож

	Хөрслөг эрүүл биеэрээ хөтөвч болгон

	Хөгшин залуу хятадыг зугаацуулан цэнгүүлэхээр

	 

	Бэлтгэсэн бараагүй, бэл мөнгөгүй, битүү маймааг хийдэг болов

	Билэг ухааныг нээгдүүлэх бичиг эрдмээ умартаж соёл боловсролоо сохлон

	Бэлхэн мөнгө, цөлхөн сэтгэлээр нэгэн хэсгийн самуун униарт самран хөвж

	Бие дүүрэн ярны хорхой, сэтгэл дүүрэн тачаангуйн галыг бадруулж

	 

	Хойд хаалгаар хуучныг үдэж өмнөд үүдээр шинийг угтан

	Хохь цагаанаар хатсан хоёр хөлөөрөө гуйвсан

	Хоосон хүүрийн сүг болжээ, хар тамхины хаан суугаад

	Хоёр нүд нь шар цагаригаар эргэлдэж усан бүрхсэнээр хөхөлзөнө.

	 

	Нэгэн хоногийн 24 цагийг хэвтээгээр өнгөрүүлж эцсийн тэр нэгэн өдрийг мэдсэнгүй

	Нимгэн цагаан тохойг түмэн хүнд дэрлүүлж 

	Нэгэн улаан уруулыг мянган хүнд үнсүүлэн

	Нэрээ хаяж хуар хэмээгээд, насаа дарж, залуу болгон зангуудын жанжин суусан тул

	Нэгэн өдөр Далай гурил хүргэж, Буянт будаа авчран, Өндөр өмд хийлгэж, Халзан дээл авчран, Мужаан түлээ буулгана.

	 

	Маш Эвлэг магад баялаг мэтээр манжин мэнддээ бойжиж

	Мартагдсан нас, орхигдсон ажлыг огт анхаарсангүйгээр

	Мангуу самууны униарт махбод биеэ түймэрдсэн

	Малаас доор хүнээс гадуур ажилтай хуар хүүхэн нь Гэнэт нэг мэдэхэд гэзэг үс нь буурал болоод гэм өвчин биеийг эзэлж

	 

	Гийчин зочин үзэгдэхгүй, зангууд данжаад гэрт байтугай замд тохиолдохгүй болж

	Гэмгүй атал хараагдаж зэмгүй атал жигшигдэж гон бие гозон толгой болоод

	Гэрт орвоос хүйтэн, гэдэс дотор өлсгөлөн инээхээс бус өвчтэй, эвшээхээс өөр чадалгүй

	Ийм нэгэн амьтан болж, арга буюу дамнуурчны есөн гудамжны хог дээр

	 

	Ялзарсан бие эцэслэх цагийг хүлээж элдэв гашууныг ганцаар эдлээд

	Ээж аав энэ үе санагдаж эрхэм сургууль одоо олдохгүй бодогдож

	Идэр залуу эрүүл чийрэг агсан эмэгтэй эцэстээ

	Ийм болсныг хөөрхийлөх хөнгөлөлтгүй.

	 

	Замаа алдсан Жамьянмядаг захын хог дээр зайлуул хэмээх өршөөлгүй завхрав.

	Залуу бага настай хүүхэн дүү нар минь зангуудтай зугаалахдаа Жамъянмядагийг санамаар уу

	Завхай мэргэжилтэй хүүхэн эгч дүү нар минь залуу хүүхдийг Дулмаа шиг битгий хөөдөөрэй дээ

	Засгийн удирдлага хувьсгалын соёл өрнөж байгаа тул завхайрахгүй амьдарч болно шүү

	 

	Зах хязгаараар нутаглах залуу өсвөрийн охид оо

	Замаа олж сургуульд орсон хойно ба хотын дотор бүхий

	Завхай танхилзуур байдалд автагдаж олон замын уулзуур дээр битгий алдаарай.

	Залуу өсвөрийн багачууд хотын доторх зарим хор иймээс зайлж явах хэрэгтэй шүү.


УРАН САЙХНЫ ХӨГЖИЛ

	Түмэн бодисын баялаг гайхамшиг

	Элдэв цэцгийн өнгө төгөлдөр

	 

	Манай дэлхийн уран чимэглэл

	Хүн олны сэтгэлийн бэлчээр

	 

	Сарыг зааж, нарыг үлгэрлэн

	Утгыг таниулан учрыг ухуулах

	 

	Уран сайхны хөгжил их

	Зохиол найруулгын утга гүн

	 

	Улс гэрийг засах сургаал

	Эрдэм оюуныг нээх зэвсэг

	 

	Элдэв уран бүжиг жүжиг

	Ирээдүйн монголын хөгжил дохио

	 

	Харгисын хорыг илтгэж

	Хувьсгалын тусыг тодруулах

	 

	Хурц нарийн журамтай

	Дуу хөгжим агуу гайхамшиг

	 

	Түмэн бодисыг сайхнаар чимж

	Улс төрийн ёсыг илтгэх

	 

	Бидний урчуудын чадал хүчин

	Бичиг эрдмийн баялаг хөгжил


ХАВАР

	Эргэн эргэн ирж элдэв бодисыг шинэтгэх хавар аа!

	Дахин дахин ирж тариа хадланг төрүүлэгч хавар аа!

	Улиран улиран ирж улс даяарыг баясгагч хавар аа!

	Нэхэн нэхэн ирж нүүдлийн малыг тэтгэгч хавар аа!

	 

	Чиний авчрах цэцгийн хурыг

	Чийгт орших бодис бүр хүснэ

	Чиний ойртуулах алтан нарны дулаан элчийг

	Хөгшид нялхас хүн даяар хүсэн хүлээнэ.

	 

	Чамайг дагалдсан дулаан улирал бүлээн салхийг

	Цэцэг навч, хадлан тариалангийн хамаг ургац угтан баярлана.

	Чиний төрүүлэх ургац ногооны шим төгөлдөрт

	Нүүдлийн малчин монголчууд малаа бэлчээрлүүлэн цэнгэлдэнэ.

	 

	Хүйтэн улирлын хатуу жаврыг халуун элчиндээ

	Гэсгээн арилгах хавар чиний баатрыг бахадна

	Цаад уулын нурууг бүрхэж наад ганганы эргийг дүүрсэн

	Хунгар их цасыг хайлган урсах хавар чиний хүчийг хүсэлтэй

	 

	Түмэн бодисын хувирсныг шинэтгэн аливаа амьтны жаргалыг төрүүлэх

	Цэнгэлийн үүсгэлтэй хавар чиний гавьяаг дурсгалтай, 

	Дэлхийн нөмрөгийг халан шинэтгэж дэлгэр улирлыг зохион үүсгэх

	Хамаг баясгалангийн манлай хавар чиний зүтгэлийг сайшаалтай

	 

	Хөх ногоо дэлгэрч хөхөө шувуу донгодож

	Хөрсөн алтан дэлхий ногоорон намилзахуйяа

	Таван хошуу мал тархан бэлчээрлэж идэвхийлэн хүчлэх нь

	Эрчимтэй хавар чиний их үүсгэл мөн хэмээн баясна


МАЙ НЭГЭН

	Таван сарын нэгний өдөр болоход

	Таван тивийн үйлдвэрчин бүгдээр жагсан ёсолно

	 

	Хувьсгалын улаан туг бүх дэлхийг бүрхээд

	Хүний чихэнд хөгжмийн дуун сонсогдоно.

	 

	Пролетари ардын зориг нь хөгжөөд

	Сүрт жагсаалын дунд урамтай алхална

	 

	Өндөр хоолойгоор хувьсгалын дууныг дуулахад

	Эсэргүү ангийн сүлд займж өөрсдийн ангийн зориг хөгжинө

	 

	Хүн төрөлхтний ихэнх нь гарч ёслоод

	Хөгжмийн дуун ба туг далбаагаар дэлхийн бөмбөрцгийг бүрхэхэд

	 

	Гэгээн наран ертөнцийг цэлмэгээр гэрэлтүүлсээр бөгөөд

	Хэзээ нийгэм журмын шинэ орчлонг тогтоохыг хүлээсээр байна.

	 


МАНАЙ УРАН САЙХАН

	Урамтай гайхамшиг уран сайхны уг эх

	Уран зохиол нь үг баялаг, холбоо нарийн

	Утга гүн, хэл хурц, үсэг хүнд

	Учир тодорхой өгүүлэл товч, найруулга нягт

	 

	Уншихуйд уйдашгүй

	Ухахуйд хялбархан тул

	Ухаан оюуныг нээгдүүлэн

	Улс олныг сонирхуулна

	 

	Зүйл бүрийн уран сайхныг бүрэлдүүлсэн

	Жүжгийн сонин үзэгдэл нь бодлого гүн

	Жүжигчид чадамгай, тавцан гоёмсог, гэрэл тохиромжтой

	Зүг дараа нарийн, хөдлөх хувирах журамтай

	 

	Үзэхүйд сургаалтай

	Үнэн биет наадам

	Үлгэрлэсэн нэгэн зүйлд

	Үзэгчдийн соёлыг хөгжөөнө

	 

	Дуу хөгжмийн дуурьшаалтай эгшгийг

	Давхар хослон нийлүүлэх аялгуу нь

	Таслах, залхуу, хүнд, хөнгөн, урт, богино

	Дан, давхар, гүн, нимгэн үг аялгууг

	 

	Бүрэн нийлүүлэн зохиосон нарийн уран зүйлд

	Бүгд олны сэтгэлийн чимэг

	Бүхий л цэнгэлийн үүслийн уриа

	Бүжиг жүжгийн гоёмсог нөхцөл амуй

	 

	Гарын ураар бүтсэн

	Гайхамшигтай урлалын үйлдвэр нь

	Хатуу журам, нарийн хэмжээ, уран санаагаар

	Гадна дотно, гал ус хүн амьтны зэрэг

	 

	Аль нэгэн бодитой дүрс байдлыг

	Адилхан зурж сийлж барьж оёж

	Асар уран чадамгайгаар үйлдсэн

	Ашдын дээд дурсгалын урлал мөн

	 

	Эдгээр манай уран сайхны

	Эрхэм чухал чанарыг тодорхойлбоос

	 

	Бидний үндсэн соёлын чимэг

	Феодалын үлдэгдлийг сөнөөх зэвсэг

	 

	Түгээмэл оюуныг нээх түлхүүр

	Түрэмгий эзэрхгийг цавчих илд

	 

	Ёс суртлыг тодруулах толь

	Япон банчиныг харвах сум

	 

	Хүмүүжил боловсролыг хөгжүүлэх зам

	Хөрөнгөтөн мөлжигч нарыг хязгаарлах хайч

	 

	Шалгадаг эрдмийг тарих үр

	Шашны хуурмагийг илрүүлэх дуран

	 

	Хамаг хөгжлийг өрнүүлэх хүч

	Харанхуй бүдүүлгийг арилгах гэрэл

	 

	Ард олныг сургах арга

	Алиа завхайг гэсгээх хууль

	 

	Хувьсгалт онолыг мэдүүлэх багш

	Хуйвалдсан дайсныг бутраах тээрэм

	 

	Засгийн бодлогыг нэвтрүүлэх шижим

	Зальхай самууныг зогсоох цааз

	 

	Намын суртлыг түгээгч хөшиг

	Наазгай цалгарыг түлхэгч хөвч.

	 

	Тархай монголчуудын соёлын холбоо

	Танхай харгисуудын зүрхний хутга

	 

	Улс гэрийг засах сургаал

	Урагшид хөгжих давшилтын шат

	 

	Манай уран сайхны магтаалтай гавьяаг шүлэглээд

	Машид онцлон хөгжүүлэхийг малчин арддаа найдъя


УЛСЫН ИХ НААДАМ

	Түг түмэн улсын дунд

	Төвшин энх төрийг байгуулсан

	Түгээмэл нийтэд алдар нэртэй

	Түүхт монголчууд бид

	 

	Азийн буурай улсуудын дундаас

	Ариун суртлыг шударгаар мөрдөж

	Ард түмний эрх чөлөөг олгож

	Ардын хувьсгалт нам засгийг байгуулснаас

	 

	Улс төрийн тулгуурыг уул мэт бататгаж

	Олон түмний хөдөлгөөнөөр өөрийн засгийг хүрээлж

	Улсын тусгаар тогтнохыг улам бүр хөгжүүлэн

	Учрал түүхт энэ жил бол

	 

	Ард түмний эрх чөлөөг амь мэт хамгаалах

	Ариун шударгыг зам мэт дагах

	Аюулт дайсны этгээдийг чандруу мэт арилгах

	Ардын хувьсгалт улаан цэргээс

	 

	Төрийн тогтнол бэхжилийг батжуулах

	Төвшин их байдлыг илэрхийлэх хийгээд

	Түгээмэл олон нийтийг жаргуулахаар

	Түүх шастирт тэмдэглэжээ.

	 

	Ард олны амгалан байдлыг харваас

	Асар майхан гэрийн хэрэгслээ цэцэг мэт жигдрүүлж

	Агт хурдан морьдоо арслан мэт жагсааж

	Айраг сархдаа далай мэт ундруулж

	 

	Улс төрийг удирдах хүндэт олон нөхөд

	Улс ардыг хамгаалсан журамт улаан цэргүүд

	Олон ардаа цуглуулж найр наадмаа үүсгээд

	Уран сайхан зохиолоор олон ардаа сонирхуулж

	 

	Ардын намын суртлыг ард бүхэнд таниулж

	Аялгуу сайхан хөгжмөөр ард түмнээ цэнгэлдүүлж

	Арслан заан цолтой бөхчүүдээ барилдуулж

	Армаг сайхан агт морьд азарга тэргүүтнийг

	Алс газраас тавьж уралдуулах зэргээр

	Асар гайхамшигт сайхнаар үзэгдэнэ.

	 


ХУТГА ЗАЛГИСАН ЯПОН

	Бууран мөхөж, балран сөнөхөө далласан

	Балмад танхай японы эзэрхэг түрэмгий нар

	 

	Хэтэрхий шунал харгис ёсоор

	Хятадын ба Дотоод монголын зарим нутгийг

	 

	Булаан аваад ард иргэдийг дарлаж байх нь

	Бузар муухай бөгөөд хүн төрөлхтөнд жигшүүртэй байна.

	 

	Энэхэн үйлдсэн гэмт хэрэг хорт бодлого нь

	Энэ ертөнцийн хүн бүхэнд тодорхой байна.

	 

	Харж үзсэн сонссон мэдсэн хэн бүхэнд

	Ханалгүй шунал болсон японы түрэмгийлэгчдийн

	 

	Үйлдсэн өдүүлсэн хэрэг үйлс нь

	Үнэнгүй хуурамч бохир жигшүүртэй байна.

	 

	Чухам хэрэг дээрээ хятад манжийг эзэлсэн биш

	Цусаа шавхах хутга залгисан японы дээрэмчид

	 

	Ховдог шунахай дээрэмдэгч бодлогоороо

	Хувьсгалт ёсны манай Монгол улсыг

	 

	Дээрэмдэн түйвээж баллан мөхөөхийн тулд

	Дэмий худлаар гүтгэн муучилж байгааг

	 

	Эрх чөлөөт монгол ард түмэн бид

	Эгнэгт андахгүй бүрнээ мэдэж байна.

	 

	Зөвхөн манай монголын ард түмэн цөм мэдээд зогсох биш

	Зөвийг баримтлагч дэлхийн хүн бүхэн мэдсээр байна.

	 

	Ардын хувьсгалт манай улсын ард иргэд нь

	Агсан согтуу мэт японы дээрэмчинд

	 

	Өөрийн орны баялаг мал хөрөнгө уудам сайхан газраас

	Өнчин ишиг сөөм газрын төдийг ч алдахгүй

	 

	Манай улсын малчин нүүдэлчин олон түмэн ардууд

	Мандаж байгаа хувьсгалт төр, мал сүрэг, газар шороондоо хайртай

	 

	Халдаж ирсэн дайсныг хайргүй цохихоос биш

	Харь бусдад халдах довтлохыг эгнэгт хүсэхгүй.

	 

	Танхай балмад японы эзэрхий түрэмгий нарын

	Тал бүрд нь улаан хувьсгал өрнөж байхад

	 

	Галзуу түрэмгий ховдог шунахай тэд

	Гал мэт бадарсан хувьсгалын тэмцээнд зайлшгүй сөнөнө.

	 


БУЛАН ДЭРС

	Буйр нуурын баруун талд

	Булаан довтлогч японы түрэмгийлэгчдээс

	Бүрэн эрх чөлөөт орноо хамгаалахаар

	Булан дэрснээ байлдсан манай харуул

	 

	Хайрт нам засгийн даалгаврыг биелүүлээд

	Хайрт жанжны тушаал шийдвэрийг баримтлаад

	Гавьяат нөхөр Янживын түүхт нэрийг хадгалж

	Харгис Японы ховдог хошууг хориглож байлаа.

	 

	Өнгөлзөгч Японы тэжээвэр нохойнуудаас

	Өөрийн орноо хамгаалсан манай харуулыг

	Өнцөг булангаас хулгайлан идэх санаагаар

	Өнгөө хувилган ирж цохигдоод гаслан буцав аа

	 

	Улс ардын дайсан этгээдийг

	Устган сөнөөж буцаасан

	Улаан байлдагч нөхөр Гонгор

	Улсын өмнө үүргээ гүйцэтгэв ээ

	 

	Харьяат улсаас хүртсэн дээд шагнал

	Хайрт жанжнаас байлдагч Гонгорт хүлээлгэж

	Хамт зүтгэсэн нөхдийг сайшаан шагнаад

	Харуул нийтэд халуун баяр хүргэв ээ

	 

	Гавьяат байлдагч Янжив, Гонгор нарын тушаалаар

	Гахайн шинжит япон манжийн

	Гайхал шунахай галзуу дайсныг ирвээс

	Гавшгайлан цохиход бид цөм бэлхэн ээ

	 

	Эртний монголын баатарлаг түүхийг сэргээж

	Эдүгээгийн Монгол цэргийн боловсон хөгжлийг илэрхийлэхэд

	Эрэлхэг байлдагч Гонгороос эхлээд өөрийн орон дээр

	Эгнэж жагссан байлдагч бид бэлхэн байна.

	 

	Төрөө хамгаалсан манай цэргүүд цөм

	Түмний төлөө үхтлээ буцалт үгүй

	Түүхт хэрэг дээр эрэлхэг илэрхийлсэн

	Дурсгалт нөхөр Гонгорын адил

	 

	Харж сэргийлсэн хил хязгаартаа

	Хамаг сэргэлэн анхаарлаа тавьж

	Халуун үнэнч зүтгэлээ гаргаад

	Хайрт жанжны уриалгыг биелүүлсэн

	 

	Байлдагч бид чонын адил цусанд дурлагч японыг

	 

	Өнгөлзөн довтлоод ирвэл нь

	Үлдэж гарах юмгүй болтол нь цохино

	Урагш дайраад ирвэл нь

	Ухарч гарах юмгүй болтол нь арилгана

	 

	Манай харуулын цэргүүд ийм баяр зоригтой байна.

	Манж Японы цэргүүд банз шаахайны хавчлагаар

	Манан харанхуй. Мандаж байгаа хувьсгалын гал дор

	Манж Японы генералууд зайлшгүй шатна.

	 


ЭМЭГТЭЙ СОЛЬ

	Зарц болсон эмэгтэй Соль 

	Галын хажууд гансраад

	Өвсөнд гарсан үхэр мал 

	Наран доор уухилна

	Баруун талын хаяаны орчим 

	Аргалын хог харлаад

	Тэрхүү хогийн зүүн хажууд 

	Араг савар үзэгдэнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	
МӨРДЭНДЭВИЙН ЯДАМСҮРЭН 
(1904— 1937)

	М. Ядамсүрэн, 1904 онд Амгаланбаатар хотноо ядуу ард Мөрдэндэвийн хүү болон төрж, эцэг Мөрдэндэв, эх Дуламсүрэн нарынхаа гар дээр өсөн торнисон байна. Багаасаа сэргэлэн цовоо байсан хүүгээ эцэг нь эрхбиш эрдэм сурч магадгүй гэж горилон монгол бичиг заалгасны ачаар Ядамсүрэн, бага наснаасаа монгол бичиг уншиж бичиж сурсан бөгөөд хожим нь орос хэл бичигт сайн суралцжээ.

	Залуу хүү Ядамсүрэн 17 настай байхдаа ардын хувьсгалтай золгосон бөгөөд тэр үед шинэхэн мандаад байсан ардын засгийн газар бичиг үсэг мэддэг харц язгуурын ард гаралтай хүн туйлын хэрэгтэй байсны нөгөө талд тэр үеийн залуучууд ардын засаг мандсан явдалд зориг нь хөгжиж түүнийг хамгаалан дэмжин тусалж байсны нэгэн адил Ядамсүрэн ардын засгийн газрыг халуунаар талархан дамжиж, ардын засгийн газрын албан байгууллагуудад туслах, жинхэнэ бичээчийн ажлыг хийж эхэлснээрээ шинэ төрийнхөө албанд зүтгэж ард олноо соён гийгүүлэхэд хувь нэмрээ оруулах ажлынхаа эхлэлийг тавьжээ.

	Монголын хувьсгалт залуучуудын эвлэл үүсэн байгуулагдаж байсан тэр үед М. Ядамсүрэн түүнд гишүүнээр элсэн орсон нь хувьсгалын шинэ хүчин болгох гарыг нь ганзаганд хөлийг нь дөрөөнд хүргэснээр хувьсгалт шинэ соёлыг хөгжүүлэн, хуучин нийгмийн хоцрогдлыг устгах тэмцлийн эгнээнд бусад залуучуудтай хүчин саналаа хавсран ажиллах бололцоог олгожээ.

	М. Ядамсүрэн, 1924 онд Зөвлөлт Холбоот Улсын Москва хотноо очиж Дорно дахиныг судлах намын сургуульд орж дөрвөн жил суралцан 1928 онд төгсгөж ирээд Монголын Хувьсгалт Залуучуудын Эвлэлийн Төв Хорооны суртлын эрхлэгч, Намын сургуулийн багш, Аж Ахуйн Яаманд хэлтсийн эрхлэгч, Шинжлэх ухааны хүрээлэнд эрхлэгч, 1931 онд Шүүх Явдлын Яамны зохион зааварлах хэлтсийн эрхлэгч, 1932 онд Шүүх Явдлын Яамны дэд сайд бөгөөд... Улсын прокурор, уран сайхны хүрээлэнгийн дарга зэрэг ажлуудыг хийж байгаад Зөвлөлт Холбоот Улсын намын идэвхтний тусгай сургуульд явж суралцан 1935 онд төгсгөж ирээд Нам ба Улсын төв сургуулийн хичээлийн эрхлэгч бөгөөд ерөнхий түүхийн багшаар ажилласан байна.

	М. Ядамсүрэн, нам төрийн хариуцлагатай ажил хийхийн зэрэгцээгээр уран зохиолын ажил оролдож ажилласны дүнд сүүлийн үед «Халхын баатар», «Цоожтой хаалганы цаана», «Гурван хүүхэн» "Залуу хос" зэрэг хэд хэдэн томоохон бүтээлүүдийг туурвиснаараа хувьсгалт агуулгатай үндэсний хэлбэртэй шинэ үеийн хувьсгалт уран зохиол үүсэн хөгжихөд тухайн үедээ хувь нэмрээ оруулсан байна.

	1929 оны 1-р сарын 9-нд хувьсгалын уран зохиолч нарын бүлгэмийг байгуулах хурал хуралдахад М. Ядамсүрэн оролцон уг бүлгэмийн хэргийг удирдах зөвлөлийн тэргүүлэгчээр сонгогдсон байна.1 1930 оны 8-р сарын эхээр монголын шинэ залуу уран зохиолчид цугларан хуралдаж МАРЗ (монголын ассоциаци революционы зохиогчид)-ыг байгуулан даргаар нь М. Ядамсүрэнг сонгосон байна.

	М. Ядамсүрэн, 1933 оны 11-р сарын 25-нд уран сайхны зөвлөлийн анхдугаар чуулган хуралдахад оролцсон бөгөөд 1934 оны сүүлчийн хагас жилээс эхлэн хэвлэгдсэн улс төр, уран зохиолын сэтгүүл болох “Монгол Ардын Үндэсний Соёлын Зам” сэтгүүлийн эрхлэгчээр ажиллаж байлаа.

	1934 оны 10-р сарын 11-нд уран зохиолчдын бүх гишүүдийн хурал хуралдаж өөрийнхөө байгууллагыг Монголын үндэсний хувьсгалын уран зохиолчдын холбоо гэж нэрлэн гурван тэргүүлэгч сонгосны нэгэнд М. Ядамсүрэн сонгогдсон байна2. М. Ядамсүрэн, 1934 онд монголын уран зохиолчдын холбооноос Зөвлөлтийн зохиолчидтой уулзах, тухайлбал, дэлхийн хувьсгалын их зохиолч Максим Горькийтой уулзаж зөвлөгөө авах төлөөлөгчөөр явсан. (Ингэж явахдаа дурсгалын зүйл монгол үндэсний сийлбэртэй бичгийн мөнгөн хэрэгслийг түүнд дурсгал болгон бэлэглэсэн) байна.

	1935 оны 7-р сард монголын театрын жүжигчид Ховд, Увс, аймгаар орж тоглоод улмаар Тагна Тувад тоглохоор одоход түүнийг М. Ядамсүрэн удирдан явсан бөгөөд энэ тухайгаа "Хөгжилтэй залуусын замын тэмдэглэл" гэдэг тэмдэглэл бичиж Монгол Ардын үндэсний соёлын зам сэтгүүлд хэвлүүлсэн байна.

	М. Ядамсүрэнг 1936 оны 9-р сард Улсын Төв театрын ажлыг сайжруулах зорилгоор төв театрын даргаар томилон ажиллуулсан байна. 1935 оны эхээр Японы империалистууд тус улсад түрэмгийлэн довтолж Халхын сүмийг эзлэн аваад цаашид довтолгоогоо үргэлжлүүлэхээр заналхийлэн Монгол-Манжуурын хилийн будилааныг улам хурцатгахаар оролдож байсан үед хилийн асуудлыг найрамдлын журмаар зохицуулахын тул манай улсаас тусгай төлөөлөгчдийг томилон явуулж манжуурын засгийн газартай хэлэлцээр хийхэд М. Ядамсүрэн тэр төлөөлөгчдийн бүрэлдэхүүнд оролцон явж байжээ.

	М. Ядамсүрэнгийн нам төрийн ажлыг идэвхтэй, үр бүтээлтэй хийж байгааг үнэлэн улсаас аж үйлдвэрийн одонгоор шагнасан байна. М. Ядамсүрэн нь 1937 оны 10-р сард хувьсгалын эсэргүү хэрэгт баривчлагдан шийтгэгдсэн боловч түүний хэргийг Ардын их хурлын тэргүүлэгчдийн дэргэдэх цагаатгах комисс дахин хянаж үзээд 1962 онд түүний улс төрийн хэрэг хилс байсныг нягтлан тогтоож цагаатгасан байна.

	Ардчилсан хувьсгалыг амжилттай явуулж дуусгах үе буюу 1932 оны 6-р сард хуралдсан намын онц 3-р бүгд хурлаас Зүүнтний алдаатай бодлогыг засан залруулж шинэ эргэлтийн бодлого явуулж байсан энэ үед М. Ядамсүрэн уран бүтээлүүдээ туурвиж өөрийнхөө зохиолуудын баатруудын дүрийг ард түмний бодит амьдрал үйл ажиллагаанаас шинэ нийгмийн үеийн хүмүүс шинэ маягаар аж төрөн амьдарч боловсрон хүмүүжиж, шинэ үзэл санаа сууж байгаагийн үрээр хуучин нийгмийн үеийн болхи бүдүүлэг амьдрал үзэл санаа өдрөөс өдөрт ялзран унаж доройтож байгааг дүрслэн үзүүлсэн юм.

	М. Ядамсүрэн, 30-аад оны үеийн богинохон хугацаанд «Ухваргүй ярилцаа», «Байцаагчийн ширээний өмнө», «Анхаарч биширсэн чавганц, атаархан хорссон лам хоёрын үнэн байдал» гэдэг өгүүллэгүүд, «Гурван хүүхэн», «Залуу хос» гэдэг туужууд «Цоожтой хаалганы чанад», «Халхын баатар» гэдэг жүжгүүд, «Май нэгэн» «Баатар Сүх», «Уран сайхны хөгжил», «Манай уран сайхан», «Замаа алдсан Жамьянмядаг», «Дөрвөн цаг», «Эмэгтэй Соль» зэрэг нэлээд хэдэн шүлгүүд зохиосны зэрэгцээгээр урлаг уран зохиолын судлалын ба суртал нэвтрүүлгийн хэд хэдэн өгүүллүүд, «Эрэгдэндагвын эсэргүү бүлгийн хэрэг», «Герман жолоочийн хэрэг» гэдэг хуулийн суртал нэвтрүүлгийн номуудыг тус тус бичжээ.

	М. Ядамсүрэнгийн зохиолуудын үндсэн гол үзэл санаа, чиглэл нь ард түмний тухайн үеийн амьдралыг дүрслэн үзүүлэх эх орныхоо үзэсгэлэн гоог бахархан магтаж ард түмнийг эх оронч үзлээр хүмүүжүүлэх тухайн үед монгол ардын хувьсгалт намаас явуулж байсан бодлогыг дэмжиж түүнийг хэрэгжүүлэн биелүүлэхэд нийт ард түмнийг дайчлан оролцуулах, тэднийг шинэ нийгмийн шинэ үзэл санаагаар хүмүүжүүлж хуучин нийгмийн үлдэгдэлтэй эвлэршгүй тэмцэгчид болгоход чиглүүлсэн байна. Ийм учраас 1934 оны 9-р сард хуралдсан Монгол ардын хувьсгалт намын 9-р их хурлын илтгэлд «Уран зохиол шинэ бичиж эхлэн буй шүлэгч бөгөөд уран зохиолч Нацагдоржийн бичсэн «Урьд үзэгдээгүй юм», «Миний нутаг» хэмээх магтаал шүлэг, жүжгийн зохиолч Ядамсүрэн, Буяннэмэх нарын бичсэн шүлэг, өгүүллүүд мөн залуучуудаас гаргаж буй сэтгүүлийн дотор бичсэн шүлэг оньсого эдгээр бүхнийг үзвээс тус улсын уран зохиолын хувьд чухамхүү шинэ зам нээгдүүлж үнэнхүү байдлаас үндэс авч уламжлан найруулж бичих нь манай уран зохиолчдоос хичээн оролдож биесээ бэлтгэн хөгжиж бүхий нь илэрхий болно» гэж тэмдэглэсэн байна3.

	М. Ядамсүрэнгийн 1934 онд «Үндэсний соёлын зам» сэтгүүлд бичиж хэвлүүлсэн «Анхаарч биширсэн чавганц, атаархан хорссон лам» гэдэг өгүүллэгтээ малчин ардын хүүхдүүд эр цэрэгт явж эрдэм боловсролыг сурч байгаагийн ачаар хүчит техникийг эзэмшин эх орноо хамгаалж байхад түүний ард хоцорсон эх эцэг нь шинэ соёлын хөгжлийг бишрэн, шарын шашны хуурамч номнолоос салж буйг нисэх онгоцны сайн сайхан явахыг билэгдэн ерөөж сацал өргөж буй эмгэн Должин түүнийг эсэргүүцэн буй гүрэмч гавж лам Дандар хоёрын яриагаар үзүүлсэн байна. Юм бүхнийг урьдаас мэддэг, юм бүхэн бурхны тааллаар болдог гэж сайрхан түүгээрээ далимдуулан ардын засгийн эсрэг ухуулга ятгалга хийж, ардыг мунхруулан байдаг феодал лам нарын далдын муу санаатай хорт явуулга өдрөөс өдөрт явцгүй болсон нь бүр тэр нийгмийн дотор өсөж хүмүүжсэн хүмүүсийнхээ дотор ч үнэмшигдэхгүй болж хуучин нийгмийн үлдэгдэл балран унаж буйг харуулсан бол "Байцаагчийн ширээний өмнө" гэдэг өгүүллэгтээ хүн өөрийнхөө биеийг шинэ үеийн ёс суртахуун хэв журмын дагуу биеэ зөв авч явж хувьсгал, хуулийн бодлогыг эндэгдэлгүй журамлан биелүүлэх нь чухал гэдгийг ухуулсан ухуулгын сэдэвт өгүүллэг юм.

	М. Ядамсүрэнгийн 1936 онд бичсэн «Гурван хүүхэн» тууж шинэ нийгмийн үеийн шинэ хүний шинж төрх бүрэлдэн тогтож бийг товойлгон гаргахын зэрэгцээгээр хуучин нийгмийн үлдэгдэл амь бөхтэй зууралдан шинэ нийгмийн үзэл санааны эсрэг тэмцэлдсээр сөнөн мөхөх тавилангаараа устаж буйг харуулж байна.

	Зохиолч нийгмийн зөрчил тэмцлийг нэгэн нутгийн гурван хүүхний дүрээр бүтээж түүндээ гурван өөр үйл явдалтай, хүний зан төрх амьдралын байдлыг дүрслэн тэдний дотоод сэтгэхүйн онцлог зөрчлийг харуулсан байна. Хувьсгалын өмнө сурах ямар ч бололцоо байгаагүй зөвхөн эрийн боол, гэрийн зарц болж байсан эмэгтэйчүүд ардын засгийн ачаар эрдэм ном сурч төрийн хэрэгт оролцох болсныг зохиолын гол баатар Хоролмаа хүүхнээр төлөөлүүлэн харуулж байна.

	Хоролмаа сургууль соёлын мөр хөөж бичиг үсэгт суралцан ардын багш болоод зуныхаа амралтаар төрсөн нутаг ах дүүдээ очсон нь атар хээрийн малчин олны дотор томоохон үйл явдал өрнүүлж нутгийн ардын дотор соёлыг түгээгч биет үлгэр дуурайлыг үзүүлэн шашны бурангуй сурталд цохилт өгч байна. Хоролмаа сурсан мэдсэнээ нийгмийнхээ үйл хэргийн төлөө зориулсан төлөв даруу зантай, эелдэг боловсон харьцаатай, шийдэмгий зоригтой тохь томоотой шинэ нийгмийн үеийн хүний дүрийг илтгэн харуулж байна.

	Гэтэл зохиолын эсрэг талын баатар хуучин нийгмийн төлөөлөгч, Занданбал, завхай танхилзуур, алиа наадангуй зантай ганган дэгжин хэл яриа чамин, алхах гишгэх нь янзтай, сурсан эрдэм бүтээсэн бүтээлгүй биеийн амрыг харж амьдарсаар эцсийн эцэст эргэж тойрох хань нөхөргүй, асрамжлан харах үр хүүхэдгүй гаслант байдалд гунигтайгаар насан эцэс болж байгаа нь хуучин нийгмийн үлдэгдэл мөхөж байгааг төлөөлүүлэн харуулж байна.

	Гэтэл нутгийн малчин залуу эмэгтэй Хас-Эрдэнэ, Хоролмаа шиг эрдэм номтой хүн болохыг мөрөөдөн хүсэж эцэг эхийн зөвшөөрснөөр хотод ирээд сургуульд орж суралцах нь хээрийн онгон бэлчээр, байгалийн үзэсгэлэн дунд хүлгийн жолоо барьж мал маллаж байсан охинд ширээний ард сууж цаас харандаа барин ном үзэх нь нэгэн талын бэрхшээлтэй байсан авч санаа зоригоо чангалан биеэ барьж, идэвх хичээлийг гарган эрдэм номд суралцан байгаад амралтын нэгэн өдөр гадуур явж байгаад нутгаас гараад сураг чимээгүй удсан Занданбалтай уулзаж түүний ятгалга албадлагын харгайгаар муу урхинд урхидуулан буруу замаар ороод хуучин нийгмийн будан мананд төөрөлдөн толгой нь эргэн зөв замаа алдаад байхад сайн нөхөр Хоролмаа нь сонсож түүнтэй уулзан цөхрөлтгүй ухуулсан авч залуу хүүхэн түүнийг эхлээд хатуу эсэргүүцсээр сүүлдээ эргэлзэх байдалд ороод байхад Занданбалын сонгож авсан амьдрал түүнд биет үзүүлэн болсон учраас Хас-Эрдэнэ өөрийнхөө сонгож авсан зам буруудан төөрөлдөж байгаагаа сая нэвтэрхий ойлгож түүнээс бүрмөсөн ангижирч Хоролмааг дахин дагаж анхныхаа шинэ замдаа гуйвалтгүй эргэн орж шинэ үеийн сэхээтэн залуутай үнэнч хайр дурлалаар амьдралаа холбон улс нийгмийн тустай хөдөлмөр хийж сурч соёлжихын төлөө чармайн оролдож байгаа нь түүнд амьдралын туршлага суулгаж ертөнцийг эргэцүүлэн тунгааж юмны зөв буруу сайн мууг ялгах чадалтай болж байгааг харуулжээ.

	Үүгээр зохиолч нийгмийн дотор байгаа шинэ хуучны зөрчил, хүний оюун санаанд байгаа зөрчлийг тодорхой харуулсан юм. Зохиогч туужийнхаа төгсгөлд энэ хэргийн хамаг бурууг одоо хэнд тулган шүүмжилье хэмээнэ. Хэрэв Занданбалд дангаар тулган шүүмжилье хэмээвээс би үл зөвшөөрнө. Юун хэмээвээс энэ хэргийн хор нөлөөнд автагдан төөрөгдөж буй этгээд энэ хэр ганц Занданбал бус... Ийм хүн цөөнгүй байгаа тул эрхбиш энэ хэргийн жинхэнэ гэмт этгээдийг нэгжин илрүүлж тэмцэн сөнөөхийн төлөөнөө» гэсэн байдаг. Зохиогч «Гурван хүүхэн» гэдэг тууждаа хуучин нийгмийн өтөл бэртэгчин харьцаа нь хүний оюун ухаан бие махбод хүнч чанарыг эвдээд зогсохгүй шинээр урагшлан хөгжиж байгаа улс үндэстний хөгжилд саад тотгор учруулах хортой учраас түүний эсрэг нийтээрээ жигшин эсэргүүцэж тэмцэн устгах нь юу юунаас илүү чухал гэдгийг тухайн үедээ дэвшүүлэн тавьсан.

	1937 онд бичсэн «Залуу хос» гэдэг туужийнхаа гол баатрууд Жалцан, Адилбиш, Мягмар нарын дүрээр урьдах зохиолуудынхаа баатруудаас шал өөр хувьсгалын шинэ үеийн залуу хүмүүсийн үнэнч хайр дурлал, тусархаг зан төлөв, үйл явдал үзэл санаа тухайн үеийн хүмүүсийн бодит амьдралаас тусган авч дүрүүдийг бүтээхдээ хувьсгалын жилүүдийн богино хугацаанд манай хөдөлмөрч хүмүүсийн аж амьдрал, үйл явдал, үзэл санаа хэчнээн их өөрчлөгдөн хөгжиж байгааг тодорхой харуулж хүмүүсийн дотоод сэтгэлгээний өвөрмөц хөдлөлийг аль болохоор тодорхой дүрсэлсэн нэлээд өвөрмөц урьдах зохиолуудаа бодвол урагш зохих алхам хийсэн, уянгын тууж юм. М. Ядамсүрэн «Үнэхээр хүний сэтгэл гэдэг үзэхэд дүргүй, хүрэлцэхэд биегүй, сонсоход чимээгүй байтлаа нэгэн агшинд түмэн зүйлийн хэргийг бүтээж устгаж чадах нь маш гайхамшиг. Энэ юу вэ гэвэл бодис байгалийн дүрс дурсгалыг буулгагч мэдрэлийн төв тархи ажгуу» гэж үздэг байжээ4.

	Монголын орчин үеийн уран зохиолын товч түүхэд «М. Ядамсүрэн, үргэлжилсэн үгийн зохиолын том хэлбэрээр голчлон бичиж байсны хувьд бодит амьдралыг өргөн хамарч шинэ хүмүүсийн дүрийг нэлээд тод үзүүлэх бололцоотой байжээ. Үнэхээр амьдралын хөндөөгүй салбарт хуучин шинийн шинэ маягийн зөрчилд өвөрмөц дүрийг бүтээсэн юм» гэжээ5.

	1934 онд Монгол үндэсний хувьсгалт уран зохиолчдын холбооноос эрхлэн хувьсгалын их удирдагч жанжин Сүхбаатарын дүрийг урлаг утга зохиолд товойлгон тавихаар жүжгийн зохиолын уралдааныг зарласны үндсэн дээр манай зохиолчид жанжин Сүхбаатарын тухай жүжгийн зохиолууд бичсэн байна.

	Энэхүү уралдаанд М. Ядамсүрэн оролцон «Халхын баатар» гэдэг жанжин Сүхбаатарын дүрийг харуулсан жүжгийн зохиол бичсэн нь уг уралдаанд 3-р байр эзэлж тухайн үед театрт тоглож байсан боловч эх зохиол нь одоохондоо олдохгүй байгаа бөгөөд энэ жүжгийн товч тайлбарыг хэвлэсэн нь улсын номын санд хадгалагдан бий гэж М. Баянзулын зохиосон «Монголын уран зохиолын ном зүйн тойм» номд бичсэн байдаг.

	1965 онд хэвлэгдсэн «Цоожтой хаалганы чанад» гэдэг жүжигтээ М. Ядамсүрэн иргэн бүр хувьсгалт хуулийн заалтуудыг журамлан, дагаж, хэрвээ хуулийн гэмт хэрэг өдүүлэн шийтгүүлбэл, хорих газрын зохих журам дэглэмийг биелүүлж биеэ боловсруулан хүмүүжүүлэх нь чухал гэдгийг Алтангэрэлийн дүрээр харуулсан хуулийн суртал нэвтрүүлэг ухуулгын жүжиг юм. Түүнээс гадна уг жүжигтээ шар хар феодалууд нууц хуйвалдан ардын хувьсгалыг эсэргүүцэж дайсагнасан ажиллагаа явуулахдаа гэмт хэрэгт холбогдсон ард иргэдийг айлган сүрдүүлэх замаар талдаа татан авч өөрийн бодлогыг биелүүлэхийг оролддог учраас түүнээс урьдчилан сэргийлэх нь чухал гэдгийг уг зохиолдоо үзүүлсэн юм. Харин энэхүү жүжигт ардчилсан төрийн хувьсгалт хууль, гэмт хэрэг өдүүлсэн хүнийг залхаан цээрлүүлж тамлах биш тэднийг хөдөлмөрөөр хүмүүжүүлж эрдэм боловсролтой үнэнч шударга иргэн болгон гаргадаг юм гэдгийг товойлгон үзүүлсэн юм.

	М. Ядамсүрэн нь 30-аад оны үед хувьсгалын их удирдагч Д. Сүхбаатарын дүр, эх орны байгалийн гоёмсог, шинэ соёлын хөгжлийг сурталчилсан нэлээд шүлэг бичсэн байна. Жишээ нь «Баатар Сүх» гэдэг шүлэгтээ

	 

	Манлай жанжин Сүхбаатар түүний

	Магад үнэнээр зүтгэн явж 

	Мандуулан дэлгэрүүлсэн ёсон үүнийг

	Маш үнэнээс хөгжүүлэн бадруулъя

	 

	гэж Д. Сүхбаатарын удирдан байгуулсан хувьсгалт үйл хэргийг улам дэлгэрүүлэн хөгжүүлэхийг уриалсан бол «Хавар» гэдэг шүлэгтээ

	 

	Хөх ногоо дэлгэрч, хөхөө шувуу донгодон

	Хөрсөн алтан дэлхий ногоорон намилзахуйяа

	Таван хошуу мал тархан бэлчээрлэж идэвхлэн хүчлэх нь

	Эрчимтэй хавар чиний их үүсгэл мөн хэмээн баясна

	 

	гэж хаврын урь ирэхэд хүний сэтгэл уужран малын хөл чангаран өнгийн цэцэг дэлгэрч малчин хүний магнай тэнийдгийг дүрслэн бичсэн байна.

	М. Ядамсүрэнгийн бичсэн «Май нэгэн», «Манай уран сайхан», «Улсын их наадам» зэрэг эх орныхоо хөгжил ард түмний аж амьдралыг харуулсан ухуулгын хэд хэдэн шүлгүүд энэ номд орж байгаа юм. Социалист реализмын уран зохиол нь социалист нийгмийн хүмүүсийг пролетарийн интернациоиализм ба эх оронч шинэ ёс суртахуун, үзэл санаагаар хүмүүжүүлэхэд зориулагддаг. Аливаа мөлжлөг, хуучны хоцрогдлын эсрэг тууштай тэмцэгч хөдөлмөрчин хүний дүр, дотоод сэтгэхүйн хөдөлгөөнийг дүрслэн харуулж тэдний амьдрал тэмцэлд үлгэр жишээ болох амьдралын түгээмэл- үнэнийг уран сайхны аргаар хөгжил хувьсалтай дүрслэн үзүүлэх зорилтыг утга зохиол өмнөө тавьсан юм.

	Тэгвэл М. Ядамсүрэн өөрийнхөө зохиолуудын баатрыг тухайн үеийн амьдралаас авч дүрслэх эрэл хайгуул хийхдээ социалист реализмын энэ аргыг бүрэн ойлгож түүнийг уран бүтээлдээ нэвтэрхий тусгаж чадаагүйгээс хуучин нийгмийн ёс суртахуунтай тэмцэл хийхдээ гагцхүү хуучин нийгмийн бурангуй бэртэгчин ёс бузар булай зүйлийг яг тэр хэвээр нь хуулбарлан үзүүлснээрээ олон түмэнд жигшүүлж тэр ёс суртахуунаас амархан салгаж чадна гэж ойлгож ганцхан талыг баримтлан ажилласнаас амьдралыг хэт хуулах, үйл явдлыг бүдүүвчлэх зэрэг дутагдалд орсон нь түүний уран бүтээлээс тодорхой байна.

	1963 онд хуралдсан намын үзэл суртлын ажилтнуудын улсын зөвлөгөөний хурал дээр үзэл суртлын ажлын одоогийн зорилтын тухай илтгэлдээ Намын Төв Хорооны нарийн бичгийн дарга Б. Лхамсүрэн «Нэг хүнийг тахиж шүтэж байсан үед хэлмэгдсэн Ядамсүрэн, Буяннэмэх, Аюуш зэрэг зохиолчдыг иргэний талаар цагаатгасан явдал бол тэдний зохиолыг үзэл санаа, урлагийн талаар ноцтой дутагдалгүй юм гэсэн хэрэг огт биш ээ. Тэдний нэлээд зохиолд амьдралыг бүдүүвчлэн хуулбарласан зүйл ба үндсэрхэг үзлийн тусгал бий» гэж хэлсэн билээ.

	М. Ядамсүрэнгийн «Ухваргүй ярилцаан» гэдэг өгүүллэг нь амьдралаас хөндий тасархай Дорно дахины гүн ухааныг номносон зохиолуудыг дуурайн бичсэнээс хөдөлмөрчин ард түмнийг хувьсгалт шинэ үзэл санаагаар хүмүүжүүлэхэд нөлөөлөх нөлөө багатай болжээ.

	Түүнчлэн «Гурван хүүхэн» туужийн «Завхарсан этгээдийг дагаж замаа алдав», «Хожмын хорыг таниад Хоролмаагийн зүг тэмүүлэв» гэдэг бүлгүүдийн зарим хэсэг нь хувьсгалт үеийн шинэ хүний хүмүүжилд үр нөлөө үзүүлж чадахгүй хуулбар төдий зүйл болжээ.

	1935 онд Монгол ардын үндэсний соёлын зам сэтгүүлд хэвлэгдсэн «Замаа алдсан Жамъянмядаг» гэдэг найраглалаараа залуучуудыг биеэ зөв авч явахыг сануулан ухуулах зорилгоор уран бүтээлийн шинэ туршил сорилоор бичсэн нь утгын хувьд сул дутагдалтай дүрслэлийн талаар амьдралын хуулбар болж зохиогч санасан зорилгодоо хүрч чадсангүй байна.

	М. Ядамсүрэнгийн уран бүтээлийг бүхэлд нь аваад үзэхэд уран бүтээлийн эрэл хайгуул хийж шинэ шинэ туршилт сорилт хийхдээ уран зохиол бичих онол арга барилын хувьд өсөлтийн шатанд байснаас уран бүтээлдээ дутагдал гаргаж байсан юм. Түүнээс улс төрийн тусгай бодлого агуулж байсан зүйлгүй бөгөөд сүүлийн үед уран бүтээлийн хувьд нэлээд өсөж сайжирсаар байсан нь 1937 онд хэвлэгдсэн «Залуу хос» туужаас харагдаж байна.

	М. Ядамсүрэнгийн зохиолын эх гар бичмэлүүд олдохгүй байгаагаас энэ номд сэтгүүл, сонинд буюу биеэ дааж хэвлэгдсэн зохиолуудыг орууллаа. Үүнээс урьд М. Ядамсүрэнгийн зохиолын түүвэр эмхэтгэн хэвлэгдэж байгаагүй юм.

	М. Ядамсүрэнгийн зохиолын түүврийг эмхэтгэн хэвлүүлж байгаа гол зорилго нь монголын орчин үеийн уран зохиолын түүх манай социалист реализм зохиол ямар замаар үүсэж ямар бэрхшээлийг даван туулж хөгжсөн замналыг судлах эрдэм шинжилгээний ажилтан, дээд сургуулийн оюутнуудад зориулан хуучин хэвлэгдсэн эх зохиолуудыг үг үгсийн засваргүйгээр эмхэтгэлээ.

	 

	Г. ДҮЙНХЭРЖАВ

	Өмнөх үг

	 

	ТУУЖ

	Залуу хос

	Гурван хүүхэн

	 

	ӨГҮҮЛЛЭГ

	Анхаарч биширсэн чавганц атаархан хорссон лам хоёрын үнэн байдал 

	Байцаагчийн ширээний өмнө 

	Ухваргүй ярилцаан

	 

	ЖҮЖИГ

	Цоожтой хаалганы чанад

	 

	ШҮЛЭГ НАЙРАГЛАЛ

	Баатар Сүх

	Замаа алдсан Жамьянмядаг 

	Уран сайхны хөгжил

	Хавар

	Май нэгэн

	Манай уран сайхан

	Улсын Их Наадам

	Хутга залгисан Япон

	Булан дэрс

	Эмэгтэй Соль

	 

	ШҮҮМЖ ӨГҮҮЛЭЛ

	Ардын үндэсний соёл боловсролын хөгжилтийн 13 ба арван жилд өнгөрүүлж ирсэн зам

	Улсын төв театрын өвөл цагийн ажил эхлэв

	Улсын төв театрын анхдугаар дотоод уралдаан ямар болсон тухай өчүүхэн тэмдэглэл 

	Жүжгийг хэрхэн үзвээс амттай бөгөөд ашигтай вэ?

	Дуулах хөгжимдөхийн тухай өчүүхэн сануулга

	Хонины булаг хэмээх жүжгийг гаргахаар буйн учир

	Өчүүхэн өгүүлэл

	Хөгжилтэй залуусын замын тэмдэглэлээс

	Алдарт уран шүлэгч А. Пушкины нас нөгчсөний 100 жилийн ойд

	Үндэсний хувьсгалын 14 жилийн ой ба үндэсний хувьсгалт уран сайхан

	Цусан гавьяат нөхөр Содном юугаан чулуун хөшөөний өмнө гашуудлыг хүргэе

	Уран сайхны улс төрийн зөвлөлийн дарга нөхөр Ядамсүрэнгээс энэ 25 онд явуулах уран сайхны ажлын тухай

	 

	Хавсралт тайлбар

Автоматаар үүсгэсэн тайлбар]

Заметки

		[←1]
	 Үнэн сонин 1929 оны 2-р сарын 8 № 5




	[←2]
	 2 Үндэсний эрх сонин 1934 он № 82




	[←3]
	 МАХН-ын 9-р их хурал дээр н. Лусваншараваас үндэсний соёл боловсролыг хөгжүүлэхэд намаас тавих зорилтын тухай илтгэл тогтоолууд. 1934 оны хэвлэл, 56—69-р тал.




	[←4]
	 «Залуу хос» 1937 он 7-р тал




	[←5]
	 Монголын орчин үеийн уран зохиолын товч түүх, 192-р тал.

